
                                  FIL-QORTI CIVILI 
			(SEZZJONI TAL-FAMILJA)

L-ONOR. IMHALLEF ANTHONY VELLA


Seduta ta’ nhar l-Erbgha 26 ta’ Ottubru 2022  


Rikors nru: 295/2016 AGV;

MV 
Vs 
AV 

Il-Qorti ; 
Rat ir-Rikors Guramentat ta’  MV  datat 20 ta’ Dicembru 2016 fejn ippremettiet is-segwenti:-

1. Illi l-kontendenti zzewgu nhar il-15 ta’ Dicembru, 1982 u minn dan iz-zwieg twieldu zewgt itfal C V li ghandha wiehed u tletin (31) sena , u AMV  li ghandha hamsa u ghoxrin (25) sena , illum maggorenni;

1. Illi z-zwieg ta’ bejnithom tfarrak u tkisser irremedjabbilment minhabba adulterju, xorb, vjolenza, swat ,eccessi, minacci , sevizzi theddid u offizi gravi, fost affarijiet ohra validi fil-Ligi, li rrendew il-hajja konjugali impossibbli u li jaghtu lok ghas-separazzjoni personali skont il-ligi, bi htija imputabbli unikament lill-konvenut;

1. Illi ghalhekk il-hajja konjugali m’ghadhiex aktar possibbli u dan minhabba nuqqasijiet imputabbli lill-konvenut; 

1. Illi saru diversi tentattivi sabiex jintlahaq ftehim bonarju izda l-intimat bla ebda mod ma jrid jersaq ghal ftehim bonarju u ghalhekk l-esponenti ma kellha l-ebda ghazla ghajr li tipprosegwi bil-kawza; 

1. Illi l-partijiet gew debitament awtorizzati biex jipprocedu f’din l-istanza permezz ta’ digriet moghti minn dina l-Onorabbli Qorti datat 28 ta’ Novembru 2016 (DOK.MV 1);

1. Il-fatti hawn dikjarati tafhom hi personalment; 

Ighid ghalhekk l-konvenut ghar-ragunijiet premessi, prevja kull dikjarazzjoni neccessarja u opportuna, ghalfejn m’ ghandhiex dina l-Onorabbli Qorti:-

1. Tippronunzja s-separazzjoni personali bejn il-kontendenti odjerni minhabba adulterju, vjolenza, swat , accessi , minacci, sevizzi, theddid u offizi gravi, fost affarijiet ohra validi fil-Ligi, kommessi mill-konvenut fil-konfront tal-esponenti u konsegwentament tawtorizza lill-attrici tghix separatament mill-konvenut; 

1. Tordna lil konvenut sabiex ihallas manteniment lill-esponenti;

1. Tiddikjara xolta u terminata l-komunjoni tal-akkwisti ezistenti bejn il-kontendenti; tillikwida l-istess komunjoni u tordna li l-istess oggetti formanti l-komunjoni tal-akkwisti jigu maqsuma f’zewg porzjonijiet komposti kif jigi ordnat u stabbilit minn din l-Onorabbli Qorti, liema porzjoniet jigu assenjati wahda lill-esponenti u l-ohra lill-konvenut, dan okkorendo b’opera ta’ perit nominandi u billi jigi nominat nutar sabiex jircievi l-att relattiv u kuratur biex jirrapprezenta lill-eventwali kontumacja fuq l-istess att; 

1. Tawtorizza lill-esponenti sabiex tirrisjedi fid-dar matrimonjali li tinsab St. Mary Appartment Flat 11, Cross Street Mellieha; 

1. Tordna d-dekadenza tal-konvenut mill-jeddijiet konjugali kif mahsuba fl-Artikolu 48 et seq tal-Kap 16 tal-Ligijiet ta’ Malta u tapplika kontrih interament jew in parte d-dispozizzjoniijiet tal-Artikoli 48, u 51 sa 55 tal-Kap 16 tal-Ligijiet  ta Malta;

1. Tikkundanna lill-konvenut jirrestitwixxi lill-esponenti il-beni kollha parafernali taghha; 

1. Tappunta kuratur sabiex jirrapprezenta lill-konvenut fl-eventwali kontumacja tighu fuq l-att ta’ divizjoni relattiva f’jum hin u post stabblit minn dina l-Onorabbli Qorti; 

1. Tawtorizza lill-esponenti sabiex tirriverti ghal kunjom xbubitha Xuereb; 

1. Tawtorizza lill-esponenti sabiex tirregistra  fir-Registru Pubbliku ta’ Malta l-eventwali sentenza moghtijia minn dina l-Onorabbli Qorti; 

Bl-ispejjez u imghax kontra l-konvenut ingunt minn issa ghas-subizzjoni. 
Il-Qorti ,

Rat ir-Risposta Guramentata ta’ AV  datata 14 ta’ Gunju   2017 fejn eccepixxa s-segwenti :- 

1. Illi l-esponent effettivament jaqbel illi ghandha tigi ppronunzjata s-separazzjoni tal-partijiet kif intalab fl-ewwel talba b’dana illi tahti unikament l-attrici MV  ghal tali separazzjoni u dana minhabba adulterju, eccessu, mohqrija, sevizzi u offizi gravi b’mod partikolari bl-uzu tal-vjolenza psikologika li sofra u li ghadu jsofri l-esponent u ghaldaqstant ghandha tigi ddikjarata l-attrici bhala l-parti hatja li tat lok ghal dina s-separazzjoni kif ser jirrizulta ampjament waqt is-smiegh u t-trattazzjoni ta’ dina l-kawza. 	

1. Illi ghad li l-esponent jaqbel li saru diversi tentattivi sabiex il-partijiet jaslu fi ftehim bonarju, huwa altro che ingust li l-attrici tghid illi l-esponent ma ried b’xejn jersaq ghal ftehim bonarju ghaliex effettivament l-esponent ripetutament gie nterpellat sabiex jallontana ruhu mid-dar matrimonjali bil-konsegwenza illi jispicca minghajr saqaf fuq rasu , minghajr ebda raguni valida fil-ligi. 

1.   Illi ghandu, kif ser jirrizulta , illi l-esponent ma huwa hati tal-ebda mill-estremi rikjesti fil-ligi u li ghandhom iwasslu sabiex l-esponent ikun imcahhad mid-dar fejn il-partijiet ghandhom jghixu sa issa u ghalhekk, l-esponent irrizista l-pressjoni kontinwa sabiex huwa jaghmel il-wisa’ fid-dar matrimonjali lill-attrici ghar-ragunijiet taghha.

1. Illi l-esponent qieghed joggezzjona ghat-talba tal-attrici fejn hija qieghda tippretendi xi hlas ta’ manteniment. Ghandu jinghad illi ser jirrizulta li l-attrici se mai iddekadiet mid-dritt taghha li tircievi manteniment u li in pessima ipotezi, kienet l-attrici li ghal snin twal qalet lill-esponent li m’ghandha bzonnu f’xejn u mhux talli ma ghenietx is-sitwazzjoni, talli ddiehqet bih minhabba l-istat mentali tieghu li f’xi perjodi fi zmien ricenti ma kienx daqstant felici, Isegwi issa li huwa ingust ghall-ahhar li l-attrici titlob l-ottjeniment tas-separazzjoni, u titlob ukoll li l-esponent jghaddi xi forma ta’ manteniment meta tahti hija biss ghas-separazzjoni odjerna.

1. Illi fir-rigward tat-tielet talba, l-esponent ghandu jghid illi m’ghandu l-ebda oggezzjoni ghall-istess. 

1. Illi l-esponent imbaghad qieghed jopponi ghar-raba’ talba stante li apparti li ma kienx huwa li tal-ok ghal dawn il-proceduri, il-partijiet m’ ghandhom l-ebda proprjeta’ ohra fejn huwa jista’ jirrisjedi u ghalhekk m’ ghandux isofri issa dan il-pregudizzju doppju minghajr ma jahti ghalih.

1. Illi l-esponent jiddikjara illi l-hames talba ghandha tigi michuda stante li l-esponent konvenut ma jahti xejn ghal dina s-separazzjoni u li se mai , l-artikoli 48 u 51 sa 55 tal-Kapitolu 16 tal-Ligijiet ta’ Malta ghadhom jigu applikati kontra l-istess attrici. 

1. Illi s-sitt talba ghandha wkoll tigi michuda stanta li l-esponent m’ghandu l-ebda beni parafernali tal-esponenti fil-pussess tieghu u li se mai, dawn jinsabu fid-dar matrmonjali u ghandha access ghalihom l-istess attrici. 

1. Illi stante il-kawza odjerna qieghda tigi kkontestata premezz tal-prezenti risposta guramentata fit-termini u legali, is-seba’ talba wkoll ghandha tigi michuda. 

1. Illi finalment l-esponent m’ghandu l-ebda oggezzjoni ghat-talbiet proposti bin-numri tmienja u disgha’. 

Salv eccezzjonijiet ulterjuri permessi mill-ligi.
	
B’ ispejjez kontra l-attrici minn issa ngunta in subizzjoni. 
Rat l-atti u d-dokumenti esebiti.
Rat is-sentenza parzjali datata 30 ta’ Ottubru, 2019 fejn il-Qorti waqfet il-komunjoni tal-akkwisti.[footnoteRef:1]  [1:  Fol. 709] 

FATTI
RESPONSABBILITA’
Il-partijiet kellhom gherusija tajba, pero’ l-attrici tghid li kien karatterizzat minn glied regolari u missierha kien wissiha biex tahsibha darbtejn li tibqa’ mal-konvenut. Kienet hadditha kontra missierha u heddidtu li tahrab mal-konvenut. Ghalkemm kienu jitlewmu ta’ spiss, dejjem kienu jergghu jirrangaw. Kien ghalhekk li wara hames snin flimkien iddecidew li jizzewwgu fil-15 ta’ Dicembru, 1982.
Fil-bidu taz-zwieg, tispjega li pjuttost kienu kuntenti, pero’ l-konvenut gieli kien jirreagixxi b’mod stramb, fis-sens li kien jitlaq mid-dar jekk kienu jitlewmu. Ma kienx ikun irid jattendi ghal xi okkazzjonijiet tal-familja. Lanqas kien ikun herqan biex imur id-dar u wara x-xoghol, fejn kien jispicca ghall-habta tas-7 pm, kien jippreferi jibqa’ barra sal-10 pm. Dan kompla hekk anke meta kellhom it-tfal.
Fil-11 ta’ Awissu, 1984 kellhom l-ewwel wild C u l-konvenut kien jakkumpanja lill-attrici ghand it-tabib, pero’ ma tantx kien ikun prezenti d-dar, lanqas fil-weekends. Kienet izzomm fiha peress li bdiet tinduna li missierha kellu ragun.
Meta C  kellha sena u nofs, ommha kienet offrietilha sabiex tohrog tahdem u zzommilha t-tarbija u hekk ghamlet. Kien f’dan il-perjodu li l-attrici tghid li qabdet lill-konvenut f’relazzjoni ma’  mara ohra u kienet indunat peress li kien beda jahdem bit-taxi u kien jaghmel iljieli barra, kif ukoll kien jiehu hsieb kif jilbes u juza’ anke l-fwieha. Tghid li l-konvenut kien ammetta maghha li kellu relazzjoni.
Fl-1987 kienu fethu green grocer u l-business kien beda sejjer tajjeb u fl-ahhar kabbruh ghal supermarket. Il-konvenut ma kienx kooperativ hafna u kien gieli jkollu xi jghid maghha quddiem il-klijenti u ma kinitx l-ewwel darba li wadbilha l-affarijiet quddiemhom. 
Tul dan iz-zmien, l-attrici tikkonferma li l-konvenut kien qabad il-vizzju tax-xorb. Kienet tinduna li kien hemm xorb nieqes meta kienet taghmel l-istock taking tal-alcohol. Kien anke beda isir aggressiv f’dan il-perjodu.
Meta kienet tqila bit-tieni wild A  kienet tahdem hafna bejn is-7 am sal-10  pm, tant li l-fetu ma bedix jikber u t-tabib kien ordnalha sabiex tistrieh u ma tahdimx izjed. F’dan iz-zmien il-konvenut kien baqa’ jkun aggressiv maghha.
Meta giet biex twelled it-tarbija nqalghu xi kumplikazzjonijiet, tant li kellha tigi rrikoverata l-isptar u tghid li minflok li l-konvenut kien joqghod jiehu hsiebha kien joqghod jiccacra man-nurses. 
Fl-istess perjodu kienet mardet ommha bil-kancer u meta mar jaraha l-isptar, flimkien mat-tifla C, dina kienet qaltilha li l-konvenut kien tella’ xi nisa fil-karozza u dina ma kinitx l-ewwel darba li qaltilha.
Issemmi li f’lejlet l-ewwel tas-sena kienu marru jzuruha l-familja taghha peress li kienet ghadha kemm harget mill-isptar wara t-twelid ta’ A u sabet li l-konvenut kien hareg il-barra u ma kienx tfacca lura. 
L-attrici tinsisti li l-konvenut baqa’ jigri man-nisa. Kienet ratu t-tieg tan-neputija jittanta tfajla Awstraljana u darb’ohra meta ghamlet l-operazzjoni tat-tunsilli, kien imur jaraha f’xi l-10 pm u kienet indunat li mar mimli love bites. Meta kienet tikkonfrontah kien ighidliha li hi mignuna u timmagina l-affarijiet. 
Tammetti li kienet tibza’ minnu ghaliex kien bniedem vendikattiv bhal jaghmel pipi mal-art, meta kien jaf li kienet iffissata fl-indafa.
Minn mindu bdew bil-proceduri ta’ separazzjoni, tghid li n-nies qalulu li gieli l-konvenut kien jittantahom meta kienu jkunu l-hanut. Kien hemm ukoll kunfidenzi zejda ma’ wahda  mill-impjegati D, li ammettiet maghha u fil-fatt kellha tkecciha. Kien hemm problemi ohra ma’ certu J B , li kienet habiba ta’ binthom u bil-permess taghha kienet irrekordjatu jghaddilha l-kummenti. Kien ittanta ukoll lill-habiba taghha S, minkejja li jinnega dan. Kien hemm nisa ohra u kienet anke sabitlu ktieb b’numri naqra suspettuzi u meta cemplet sabet li kienu kollha nisa.
L-attrici tinsisti li l-konvenut kien igieghlha tahdem il-hin kollu u qatt ma kien grat u kien jaghmilha x-xenati quddiem in-nies, tant li kienet waslet fl-estremita’ li ghajjiet u kienet il-hin kollu tibki. Hi u t-tfal kienu jibzghu minnu u ghalhekk qatt ma riedet titlaq. Kienu jiehdu r-ruh meta kien ikun xoghol ta’ bil-lejl u meta kien jasal id-dar kienu jiehdu qata’ u jissakkru fil-kamra. It-tifla A kienet hbiet l-iskieken tad-dar f’kamritha u kienet izomm stork tar-ram hemm ukoll biex tipprotegi lilha nniffisha. Tghid li l-konvenut kien igorr mus mieghu u hafna drabi kien jheddidha bih u darba ghamel hekk f’festa quddiem in-nies.
Tghid li l-konvenut kienet thobbu u riedet issalva z-zwieg peress li t-tfal kienu ghadhom zghar. Kienet tipprova tghinu u kien imur jara xi tlett tobba, pero’ kienu jitilquh. Ma kienx onest maghha ghax ma kienx qalilha li kien mar jara tabib ferm qabel. Kellu wisq burdati u jaghmel affarijiet li ma jinftehmux bhal jaqta’ d-dwiefer ta’ saqajh bil-qiedgha mal-art fil-hanut quddiem in-nies u ftit minuti wara jkun f’xi bar jidhak.
Kienet waslet fi stat disprat li cemplet lil 179 biex marret Dar Merhba Bik u sakemm sabet post missierha riedha tmur maghhom. Ghamlet xi zmien tghix hemmhekk imbaghad marret lura d-dar. Ippruvat tghin lill-konvenut billi tiehdu l-prayer meetings ta’ ES   u kienet anke kkuntatjat lil Richmond Foundation. 
Madwar ghaxar snin ilu, l-attrici ddecidiet li ma riditx tahdem izjed fil-hanut u kienet thalli lit-tifla C , pero’ kien beda jaghmilha hajjitha martirju ukoll. 
Kien baqa’ jixrob sew u anke tant kien ikun f’stat ta’ sokor li anke kien ippixxi tahtu. Kien jitlaq mid-dar u jidhol granet wara jintenn u qisu xejn mhu xejn. Kien hemm okkazzjoni fil-Milied, fejn kienet stiednet lill-familja u lil hutu, izda l-konvenut ma kienx mar u mbaghad tfacca filghaxija u spicca jiftah ir-rigali ta’ xi erba’ snin ghax kienu jwarrbuhomlu.
Kienet imbaghad ikkuntattjat lill-psikjatra Dr. S  u sadanittant sakemm kellhom appuntament il-konvenut kien diga’ dahal l-isptar. Kull meta kienet tmur kien ighajjarha jew kienet issibu mdawwar bin-nisa. Kien hemm ukoll problema ghaliex kien ittanta wahda mill-pazjenti. 
Kienet iddecidiet li xorta tmur tiltaqa’ ma’ Dr.S  li spjegalha li l-konvenut kien manijaku u kien ordna li jigbruh u jehduh l-isptar. Kien qallha ukoll li kienet stressjata hafna u kellha bzonn l-ghajnuna u ghalhekk kemm hi kif ukoll il-konvenut kienu bdew isegwu psikologa certu Pamela li rreferithom is-Sedqa. Il-konvenut ma riedx imur u spiccat li kienet tmur wahedha. Kienet iltaqghet ma’ M  li huwa l-leader tas-Sedqa u ghenha hafna. Kien anke rreferiha ghall-psikologa V  li ghadha tmur ghandha sa llum. 
Isemmi incident ikrah li sehh fit-tieg ta’ neputija tieghu fil-Mothers day. Kien siker u ghamel xenata kbira, tant li kellhom jintervjenu l-pulizija. Kienet haditu minn hemm, izda biex waslu d-dar spiccaw b’hafna glied, tant li cemplet lil 179 biex titlaq. L-istess kien gara fl-Ghid tal-2014 u riedet titlaq go xelter, izda ghal darb’ohra ma telqitx. Kien biss meta binthom A bdiet tixrob u tiehu l-kokaina li ddecidiet li titlaq ghax is-sitwazzjoni kienet wahda ddisprata. Kienet telqet fil-birthday taghha f’Settembru, 2014 u marret Dar Merhba Bik.
It-tfal ukoll kienu jbatu hafna u kienu mohhom fiha. 
Kienet hadet daqqa ta’ harta ohra meta l-konvenut ma deherx sabiex jiffirmaw is-separazzjoni bonarja. Sallum tibza’ kull fejn tmur peress li tant heddidha li l-hin kollu tahseb li ser issibu warajha.
L-attrici ghamlet affidavit ulterjuri sabiex issemmi diversi incidenti li nqalghu mal-konvenut, partikolarment meta nqalleb bil-karozza u kienu batlulu l-flixken tax-xorb mill-karozza. 
Elaine Pavia, fil-kapacita’ taghha ta’ Dar Merhba Bik ipprezentat rapport tas-social worker.[footnoteRef:2] [2:  Dok. EPN 1
] 

Colette Maskijevic, Social worker mal-Agenzija Appogg fid-Domestic Violence Unit stqarret li hi ma kinitx taghmel sezzjonijiet mal-konvenut, izda pprezentat xi noti li hadet mill-file relattiv.[footnoteRef:3] [3:  Dok. CM1] 

Gertrude Scerri, in rapprezentanza ta’ Mater Dei Hospital ipprezentat il-file mediku tal-konvenut.[footnoteRef:4] [4:  Dok. GSMD 1] 

Valentina Bezzina, in rapprezentanza tal-Foundation for Social Welfare Services spjegat li hija tahdem bhala counselling psychologist kemm mal-fondazzjoni, kif ukoll mas-Sedqa ma’ klienti li jirriferulha. L-attrici giet riferitha lilha fl-2014.
Melchior Ellul, in rapprezentanza ta’ Sedqa jikkonferma li l-attrici kienet marret tfittex l-ghajnuna ghandhom fil-bidu tas-sena 2014. Lill-konvenut qatt ma ltaqa’ mieghu, pero’ Sedqa xorta wahda toffri servizz lill-qraba li jigu effettwati u l-attrici kienet qaltlu li l-konvenut ma kienx interessat jittratta l-problema li kellu ta’ xorb u l-problemi mentali. 
Wara li sar assessment fuq l-attrici, irrizulta li kienet qed tbati minn stress emozzjonali kkagunata mill-fatt li l-konvenut kien jabbuza mill-alkohol, kif ukoll kien hemm problemi ta’ sahha mentali u bl-effett tal-xorb iktar ikkawzat problemi. 
Ighid li bhala social worker tat hafna sapport, pero’ iktar kellha bzonn psikoterapija u kien ghamilha referral hu stess ghand VB  
Kien hemm ukoll assessment mediku mit-tabib Dr. Antoine Ellul fuq M, fejn irrizultalu li tant kienet depressed li kellha bzonn trattament ghal zmien temporanju.
Izid ighid li kien sar referral ukoll lil Domestic Violence Unit tal-Appogg u Marthese kellha bzonn ghax ma hassitx iktar komdu u safe d-dar u kien hemm zmien fejn accettat li kellha tidhol go shelter. Fil-fatt marret Dar Merhba Bik. Kienet damet sitt xhur hemmhekk. 
WPC 340 Abigail Camilleri kkonfermat li minn National Police System irrizulta li l-attrici kienet ghamlet zewg rapporti fil-konfront tal-konvenut u cioe’ NPS:9/V/3075/2020 u NPS: 9/V/3447/2020.[footnoteRef:5] [5:  Dok. 1 u 2] 

Sabet ukoll erba’ rapporti li saru minn terzi fil-konfront tal-konvenut. Dawn huma NPS:9/V/5561/2010 (Doc 3), NPS: 9/V/1725/2017 (Doc 4), NPs: 9/v/4096/2017 (Doc  5) u NPS: 7/4135/2017 (doc 6).
Ipprezentat ukoll il-fedini penali tal-partijiet.[footnoteRef:6] [6:  Dok. 7 u 8] 

MANTENIMENT
L-attrici qed tinsisti li minhabba l-istat mentali li tinstab fiha ma setghetx tmur tahdem u peress li gara kollox tort tal-konvenut. Ghalhekk qed tinsisti li jkun hemm hlas ta’ manteniment ghaliha.
Dr. Sean Apap Meli, in rapprezentanza tad-Dipartiment tas-Sigurta’ Socjali pprezenta r-rati ta’ social assistance li kienet tircievi l-attrici bejn l-20 ta’ Settembru, 2014 sat-13 ta’ Jannar, 2017.[footnoteRef:7] [7:  Dok. SAM1] 

Jikkonferma li l-attrici kienet tircievi ukoll l-ghajnuna supplimentari u kienet tikkwalifika ghaliha minhabba li l-income taghha huwa taht il-kwota tal-ligi. Tircievi ghalhekk 7 euros fil-gimgha u sa  meta kien qed jixhed kien sat- 3 ta’ Jannar, 2020.[footnoteRef:8]  [8:  Dok. Sam 2] 

Ighid li kien hemm zewg pagamenti bejn l-1996 u 1997.[footnoteRef:9] [9:  DOK> SAM3] 

Ikkonferma ukoll li llum l-attrici m’ghadhiex tircievi l-ghajnuna socjali, il-supplimentarji biss.
Rigward il-konvenut ighid li dan kien jircievi l-pensjoni taz-zewg terzi u dan sa  mis-sena 2015 u ghadu jirceviha sallum. L-ammont huwa ta’ €166.17 fil-gimgha.[footnoteRef:10]  [10:  Dok. SAM 4] 

Bhala bonus kien jircievi €135.10 kull sitt xhur.[footnoteRef:11] [11:  DOK. SAM 5] 

KOMUNJONI
L-attrici kkonfermat li fiz-zwieg kienu xtraw id-dar matrimonjali u cioe’ l-appartament f’Santa Maria Apartments, Triq is-Salib, Mellieha fis- 7 ta’ Ottubru, 2002 fl-atti tan-nutar Anthony Abela.
Minn mindu telqet mid-dar l-attrici tghid li nefqet cirka €2000 biex tiehu hsieb il-hsarat u l-manutenzjoni, tbiddel il-gyzer u l-washing machine. Binthom Angela kienet hallset ukoll xi spejjes. L-attrici tikkonferma li kienet qed thallas ukoll €350 ghall-komun. Biex taghmel il-kamra tal-banju ma kellhiex bizzejjed flus.  
Tghid ukoll li kienu xtraw hames garaxxijiet fl-istess blokk bin-numri 17, 18, 19, 20, 21 u m’hemmx dejn fuqhom. Tghid li hemm fihom l-affarijiet personali taghha u tat-tfal. Tispjega li peress li kellhom abbozz ghas-separazzjoni bonarja u mbaghad il-konvenut ma deherx, il-konvenut kien hadilha c-cwievet ta’ tlett garaxxijiet 19-21. 
Isemmi ukoll li kellhom ghalqa fl-ahrax tal-Madonna, Mellieha, ghalqa fl-irdum tal-Qammieh, Mellieha u ghalqa fir-raba tal-Msid, il-Mellieha. Fuq din l-ghalqa l-attrici tghid li l-konvenut kien nefaq xi Lm20, 000.  Tghid li l-konvenut jista’ jkun li ghandu l-qbiela li kien ihallas jew xi proprjeta’ ohra.
HANUT SUMMERS MINIMARKET
Ghandhom ukoll hanut “Summers Minimarket” il-Mellieha. Dan kien beda meta l-konvenut u huh bnew zewg garaxxijiet u dan matul iz-zwieg fl-1986. Peress li kien hemm garaxx vicin id-dar tal-genituri tal-konvenut, ommu ma riditx li jinfetah hanut hdejhom u ghalhekk kienu marru ghand in-Nutar Debono, il-Mellieha biex il-garaxx li kienu ser juzaw kien l-ewwel wiehed fit-triq.
Il-garaxx imbaghad sar hanut u kabbru ghall-supermarket u kellhom minjiera. Tghid li l-konvenut kien hadilha c-cwievet u nehhilha l-access, meta fil-hanut kellha xi affarijiet personali taghha. 
Vetturi
Bhala vetturi l-attrici tikkonferma li f’ishimha ghandha Mitusbishi Pajero bin-numru ta’ registrazzjoni MVZ 111, filwaqt li l-konvenut ghandu ukoll Mitsubishi Pajero bin-numru ta’ registrazzjoni FBX 254, vettura tal-marka Land Rover bin-numru ta’ registrazzjoni DBF 258 u vettura tal-marka Isuzu NKR bin-numru ta’ registrazzjoni  EAH 226.
Tghid li rrizultalha li l-konvenut kien biegh il-vetturi kollha li  kellu u kien fadallu biss truck, Landrover u Pajero u xi karozzi beetles u ghalhekk jekk huwa l-kaz kienet qed tippretendi sehemha minn tali bejgh.
Stephen Catania, in rapprezentanza ta’ Transport Malta pprezenta erba’ dokumenti rigward vetturi tal-partijiet.[footnoteRef:12]  [12:  Doks. SC1 – SC4] 

Assi Parafernali
L-attrici kella l-wirt minghand il-genituri taghha u l-flus li wirtet kienet iddepositahom fil-kont konguntiv u hallset id-dejn tal-konvenut. Bil-flus li kellha mgemmghin kienet daret id-dar, xtrat il-kmamar tas-sodda tat-tfal.
Tametti ukoll li kien hemm diversi mobbli fid-dar matrimonjali li nxtraw mill-familjari taghha. 
Kontjiet bankarji
Johanna Bartolo, in rapprezentanza tal-Bank of Valletta plc. ikkonfermat li mir-ricerki li ghamlet irrizulta li kien hemm is-segwenti kontijiet:-
1. Erba’ kontijiet f’isem l-attrici;[footnoteRef:13] [13:  Doks..MAV 1 – MAV 4] 

1. Zewg kontijiet f’isem il-konvenut;[footnoteRef:14] [14:  Dok. MAV 5- MAV 6] 

1. Seba’ kontijiet kongunti;[footnoteRef:15] [15:  Dok. MAV 7 – MAV 13 ] 

Irrizultalha ukoll li kien hemm credit card  f’isem il-konvenut b’supplementary ghall-attrici, liema card giet ikkancellata fil-5 ta’ Dicembru, 2015.
F’isem l-attrici kien hemm shares reference 36856 u f’isem il-konvenut kien hemm shares reference 36857,  kif ukoll child policy No. 31935. 89
Ipprezentat ukoll visa classic f’isem il-konvenut, supplementary ghall-attrici, li nghalqet fl-2010.[footnoteRef:16]  Kien hemm ukoll mastercard f’isem il-konvenut b’supplementary ghall-attrici li nghalqet fl-2015.[footnoteRef:17] Kien hemm ukoll Visa Gold f’isem il-konvenut b’supplementary ghall-attrici li nghalqet fl-2015.  [16:  Doks. JBV 1 – JBV 2]  [17:  Doks. JBV 3 – JBV 4] 

Karl Borg, in rapprezentanza tal-Lands Authority ikkonferma li l-partijiet ghandhom tlett kirijiet, tnejn minnhom ma’ ohrajn u kirja wahda f’isem il-konvenut. Din hija 52783, art maghrufa bhala l-ahrax tal-Madonna, limiti tal-Mellieha. Din il-kirja bdiet mis-16 ta’ Awissu, 1991 li sar fuq l-ewwel wiehed li kien fl-1 ta’ Jannar, 1975.[footnoteRef:18] [18:  Dok. KB 1 u KB2] 

Kien hemm ukoll E 02270 kamra fir-raba’, Mellieha fejn il-partijiet kienu ma’ haddiehor.[footnoteRef:19] E 03861 kirja ta’ art ta’ Mellieha fejn qedghin ma’ haddiehor.[footnoteRef:20] E 03862 ukoll raba habbrieki u kellhom il-kirja ma’ haddiehor.[footnoteRef:21]  [19:  Dok. KB 3
]  [20:  Dok. KB4]  [21:  Dok. KB 5] 

Daphne Anne Mallia, in rapprezentanza ta’ Mapfre MSV Life plc. ikkonfermat li rrizultaw li hemm zewg poloz ta’ assikurazzjoni f;isem l-attrici. Dawn huma:-

10. Polza numru 3195 tip ta’ child policy li ghadha attiva u se timmatura fis-17 ta’ Ottubru, 2026.[footnoteRef:22] [22:  Dok. DM1] 

10. Polza Numru FP 469042 tip ta’ “Comprehensive Flexi Plan,” liema polza giet surrendered fis-17 ta’ Dicembru, 2012 fl-ammont ta’ €5, 655.79.[footnoteRef:23] [23:  Dok. DM 2] 

Marthese Debono, in rapprezentanza tal-Awtorita’ tal-Ippjanar ipprezentat il-permess tar-regularisation li jgib in-numru RG 2154/18. Kienet applikat ghaliha Marthese Vella u l-post fejn kienu qed isiru x-xogholijiet kien St.Mary’s Appartments, Flat 11, Triq tas-Salib, kantuniera ma’ Triq Znuber, Mellieha. Il-proposta kienet “to regularise apartment as built.”[footnoteRef:24] [24:  Dok. MD 1 u MD2 ] 

DJUN
L-attrici tghid li kellha taghmel id-dejn biex thallas il-kera ghax tibza tmur tghix id-dar matrimonjali.
KONSIDERAZZJONIJIET
RESPONSABBILITA’
Adulterju
Illi fil-kawza fl-ismijiet “Rose Gauci vs Salvatore Gauci” (P.A. (RCP) 1 ta’ Ottubru 2002 - Cit Nru:1365/1997/RCP)  fejn din il-Qorti kif presjeduta rriteniet li:-  
“…  l-artikolu  38  tal-Kapitolu  16  tal-Ligijiet  ta’  Malta jghid illi “Kull parti mizzewga tista’ titlob il-firda minhabba l-adulterju   tal-parti  l-ohra”.  Illi kif  tajjeb osservat din  il-Qorti fis-sentenza  taghha  tas-16  ta'  April  1953  fil-kawza  fl-ismijiet  “Rita Spiteri  vs Avukat Dr. Albert V. Grech  et noe”.  (P.A.  (C.C.)  Kollez.  XXXVII.II.693)  l-adulterju  "hija bla dubju l-kawza l-izjed gravi li ghaliha l-ligi tawtorizza sseparazzjoni   personali;  izda,  stante  d-diffikulta'  tal-prova, kif turi l-assenza ta' dispozizzjoni legislattiva li tillimita dina l-prova,  huwa  ormai  pacifiku  fid-dottrina  u  fil-gurisprudenza li l-adulterju  jista'  jkun  pruvat  permezz  ta' indizji u prezunzjonijiet, purche' dawn  ikunu gravi, precizi u konkordanti, b'mod li ma jhallu ebda dubju f'min ghandu jiggudika”.  (“Rosina  Micallef  vs  Angelo  Micallef” Prim’Awla Deciza -27 ta’ Gunju 1964)”. 
Vjolenza, Sevizzi, Eccessi u Minacci tal-konvenut
Fis-sentenza Antoinette Cauchi vs Alexander Cauchi, l-ingurji jew offizi gravi gew definiti bhala li “jinkludu kliem jew agir illi joffendu l-pudur ta’ dak li jkun minkejja illi dawn jirreferu ghal affarijiet vera jew foloz.” 
Gie ukoll ritenut li ghas-sejba ta’ htija fit-tkissir taz-zwieg dawk is-sevizzi, minacci u ingurji gravi jkunu kommessi abitwalment u ripetutament. Fis-sentenza Jayne Margaret Chetcuti vs Lawrence Chetcuti moghtija mill-Qorti tal-Appell fil-15 ta’ Dicembru, 2015 gie ddikjarat illi “….mhux kull nuqqas da parti ta’ konjugi versu l-konjugi l-iehor jwassal ghas-sevizzi, minacci jew ingurja gravi fit-termini tal-Artikolu 40 tal-Kodici Civili u huma biss dawk in-nuqqasijiet li, maghmula ripetutament u abitwalment, iwegghu u jferu lill-konjugi sal-grad li l-konvivenza matrimonjali ssir wahda difficli u insopportabbli. Kif jinsab ritenut fil-gurisprudenza patria: “Per sevizie del senso della legge s’intendono atti abituali di crudelta’ che offendono la persona o l’anima di colui e  sono diretti al punto di ingenerare in lui perturbazione, un dolore ed un aversione verso chi commette tali atti [ PA Camilleri utrinque, 16 Marzu, 1898].”
Issir referenza ghall-kaz Catherina Agius vs Benedict Agius, deciza fit-13 ta’ Gunju, 1967 mill-Prim’Awla tal-Qorti Civili fejn gie pprecizat illi l-fatturi kontemplati fl-Artikolu 40 fuq citat iridu jkunu tali li joholqu sitwazzjoni fejn il-partijiet jispiccaw ighixu “f’sistema costante di vessazione e di disprezzo, di oltraggio e di umiliazione che rendono almeno insopportabili l’abitazione e la vita comune.”
Inoltre fil-kaz Giuseppa Agius vs. Pacifiko Agius deciza fl-10 ta’ Dicembru, 1951 mill-Appell Superjuri, il-Qorti qalet:-
“Mhux talli tghajjir tal-konjugi bejniethom jikkostitwixxi dik l-ingurja gravi li tiggustifika d-domanda ta’ separazzjoni personali; imma meta l-kliem dirett minn wiehed mill-konjugi lill- iehor huwa tali li joffendi l-qalb u l-unur tal-bniedem, dawk il-kliem jammontaw ghal dik l-ingurja gravi…
Huma servizji dawk l-atti abitwali li joffendu l-persuna u l-animu tal-konjugi li lilu huwa dirett u li jaslu biex joholqu ezarcerbazzjoni f’dak il-konjugi hekk offiz u avversjoni profonda ghall-konjugi l-iehor li jikkometti dawk l-atti…Ix-xehha tar-ragel, meta hija ezagerata u eccessiva, tista’ tikkostitwixxi servizju li tirrendi impossibbli l-konvivenza konjugali.”
Kif inghad fis-sentenza ricenti Antoine Portelli vs Marthese Portelli sive Merthis deciza fis-27 ta’ April, 2017: “Il-Qorti tabbraccja d-distinzjoni bejn “sevizzi” u “eccessi” delineatabilment mill-Perit Legali fir-rapport minnu redatt b’referenza ghad-dottrina esposta minn Fadda u Baudry Lacantinerie.
“Eccessi” huma atti ta’ vjolenza kommessi minn konjugi fil-konfront tal-konjugi l-iehor jew l-ohra illi huma tant gravi li jistghu jpoggu fil-perikolu s-sahha jew addirittura l-hajja ta’ dak li jkun. Tali vjolenza tista’ tkun mhux biss fizika izda ukoll psikologika. Vjolenza psikologika gravi, kostanti u fuq medda ta’ zmien tista’ ukoll twassal ghad-dannu fis-sahha ta’ min jissubixxi tali vjolenza psikologika u ghalhekk tikkwalifika ukoll bhala “Eccess” fit-termini tal-Artikolu 40 tal-Kap.16.
“Mohqrija” jew kif ahjar isibuha fil-gurisprudenza “sevizzi,” huwa atti gravi ta’ krudelta’ illi ghalkemm ma jpoggux il-hajja jew is-sahha ta’ min jissubixxi tali azzjoni fil-periklu, jikkostitwixxi tortura fizika jew psikologika. Tali azzjonijiet ta’ krudelta’ jikkwalifikaw bhala “mohqrija” fit-termini tal-Artikolu 40. Sabiex azzjoni tikkwalifika ghal nuqqas taht l-Artikolu 40 jehtieg li tkun mhux biss gravi izda ukoll abitwali.” 
Gie enuncjat fil-kawza fl-ismijiet Elisa Thompson vs Edward Thompson illi sabiex tigi promossa b’success l-azzjoni tas-separazzjoni personali, m’hemmx htiega illi jigu ppruvati l-eccessi, sevizzi, minacci u l-ingurji gravi b’mod kumulattiv, izda jkun sufficjenti illi tigi ppruvata raguni wahda sabiex jigi stabbilit illi l-hajja matrimonjali tkun giet reza’ mpossibbli da parti ta’ xi wahda mill-partijiet jew min minnhom.

L-artikolu 40 tal-Kap.16 tal-Ligijiet ta’ Malta isemmi l-mohqrija, illi minn gurisprudenza kostanti tirreferi ghas-sevizzi bhala bazi ghas-separazzjoni personali. Fis-sentenza fl-ismijiet Maria Mifsud vs Vincenzo Mifsud, deciza mill-Prim’Awla tal-Qorti Civili fit-30 ta’ Gunju, 1961 gie enunciat illi : “Certi fatti, kliem u modi ta’ azzjoni jew atteggjamenti illi jistghu jrendu l-hajja komuni insopportabbli, huma ritenuti mid-dottrina bhala sevizzi.” Fis-sentenza fl-ismijiet Antoinette Cauchi vs Alexander Cauchi, l-ingurji jew offizi gravi gew definiti bhala li “jinkludu kliem jew agir illi joffendu l-pudur ta’ dak illi jkun minkejja illi dawn jirreferu ghall-affarijiet vera jew foloz.” 
Dwar it-theddid u vjolenza “il-ligi tikkontenta ruhha bil-persistenza f’certu mgieba hazina u mhux b’xi atti izolati waqt xi tilwima.”
     In tema legali fir-rigward ta’ separazzjoni personali gie ritenut illi:-
“Il-vjolenza hi fost l-aktar elementi, jekk mhux ukoll l-aktar wahda, li inevitabilment twassal ghal firda personali, anke ghaliex, kif inghad, “huwa ferm difficli li tigi superata minn min ikun halla lilu nnifsu jintrikeb.”[footnoteRef:25] [25:  Joanne Tabone pro.et.noe. vs Jesmond Tabone Prim’Awla 03.10.2003] 

Dejjem fuq it-tema tal-vjolenza domestika gie ddikjarat mill-Qorti tal-Appell illi:-
“Din il-Qorti filwaqt li tqis kull xorta ta’ vjolenza, fizika jew morali, hi element li jitfa’ piz kbir ta’ responsabbilita’ fuq min ikun jigi provat li kien hati li kkommetih, tifhem li l-grad ta’ vjolenza seta’ mbaghad ikun fattur determinant biex ir-responsabbilita’ tat-tifrik taz-zwieg tigi esklussivament addebitata lil dik il-parti. U meta l-vjolenza u l-aggressjoni tkun tidher mill-atti illi tkun saret mod ta’ hajja tant li tkun riflessa fil-karattru tal-persuna, ftit jibqghu difizi li jistghu jingiebu b’gustifikazzjoni ghal tali agir.”[footnoteRef:26] [26:  Doris Mizzi vs Mario Mizzi – Appell – 19.05.2000] 



L-gherusija taghhom ma kinitx wahda insolita, pero’ kienu jiggieldu regolarment u l-attrici tghid li missierha kien ipprova jifthilha ghajnejha, izda ghamlet ta’ rasha.
Wara z-zwieg bdiet tinduna li kienet ghamlet zball ghaliex il-konvenut kellu atteggjamenti strambi. Kien johrog  mid-dar u ma kienx jidhol sal-10 pm u ghalih id-dar kienet qisha lukanda. 
Indunat li kien beda jixrob u mbaghad kien isir aggressiv u  jibda jwaddab dak kollu li kien isib quddiemu.
Kienu fethu hanut u l-attrici bdiet tinduna li wara li taghmel l-istock taking kien ikun hemm ix-xorb nieqes.
Isemmi ukoll li kemm il-darba fil-hanut kien jaghmilha x-xenati u anke jibda jwaddab l-affarijiet, tant li anke l-klijenti kien bdew jiddejjqu u kienet hasra ghax il-hanut kien qed irendi.
L-attrici tishaq li hi u t-tfal kienu jibzghu hafna mill-konvenut u ghalhekk ma kinitx telqet mid-dar mill-ewwel. Madanakollu, kien ighixu bil-biza u malli kienu jisimghuh gej kienu jissakru fil-kmamar tas-sodda taghhom. It-tifla Angela kienet hbiet is-skieken kollha tad-dar f’kamritha u anke kienet izzomm oggett biex tipproteggi lilha nnifisha.
L-attrici tirreferi ukoll ghall-incident li sehh wara li weldet lit-tifla Angela fejn kellha tigi rikoverata l-isptar. Kienet fi stat hazin u meta qamet mil-loppju rat lill-konvenut jiccacra man-nurses. Kien hemm okkazzjoni ohra meta dahlet l-isptar  biex tnehhi t-tunsilli u rat ghonq il-konvenut mimli lovebites.
Problemi ta’ adulterju kien hemm diversi tghid l-attrici. Kien ammetta maghha l-ewwel darba li kien infidil lejha u anke kien hemm okkazzjoni fejn binthom stess qaltliha li missierha kien tella’ diversi nisa fil-karozza mieghu.
L-attrici ssemmi ukoll li kien ittanta l-habiba taghha S u anke habiba ta’ binthom A, kif ukoll xi impjegati li kienu jahdmu maghhom bhal certa D.
Kien hemm problemi ukoll meta l-konvenut ittiehed l-isptar minhabba d-depressjoni u l-agir tieghu. Hemm irrizulta ukoll li kien ittanta xi pazjenti. 
Meta ma felhtix izjed, l-attrici kienet marret Dar Merhba Bik u t-tfal taghha kienu nsistew li ghandha tmur hemm. Tghid li hemm kienet thossha sikura.
In korroborazzjoni ta’ dak kollu li sostniet l-attrici, hemm diversi xhieda ta’ psikologi u rapprezentanti tas-Sedqa li kkonfermaw li l-attrici kienet f’riskju kbir u f’stat ta’ stress u depressjoni qawwi u kien jehtiegilha l-ghajnuna. Dan kollu huwa kkonfermat minn EP, Head ta’ Dar Merhba Bik u CM  haddiema socjali mid-Dipartiment tal-vjolenza domestika.
Il-file mediku u psikjatriku tal-konvenut ikompli jsahhah il-verzjoni attrici[footnoteRef:27]  u cioe’ li ghandu “paranoid thoughts” u fis-26 ta’ Awissu, 2017 ikkonkludew li ghandu “schizkoaffective disorder.”  [27:  Dok. GSMD 1] 

Kien hemm rapporti ukoll li kien ipprova jaghmel avanzi sesswali fuq xi pazjenti u kien anke hedded lit-tobba li kien ser jaghmel suwicidju. Fid-29 ta’ April, 2014 skond il-file mediku kien beda jghid lit-tobba li ried iwegga’ lill-martu, tant li kienu avzaw lill-attrici biex jekk kemm il-darba jigri xi haga kellha ccempel lill-pulizija.
Fid-dawl ta’ dan kollu jirrizulta li l-attrici giet assoggetta ghall-adulterju, vjolenza, sevizzi, eccessi u minacci.
MANTENIMENT
Peress li l-attrici ghandha impjieg fiss, minkejja paga minima mhux qed tinsisti ghall-manteniment. Madanakollu, peress li hi mhux responsabbli ghat-tifrik ta’ dan iz-zwieg m’ghandhiex ikun hemm dekadenza mid-dritt taghha li tircievi manteniment minghand il-konvenut. Fil-kaz tal-konvenut, id-dekadenza ghandha tapplika.
L-APPLIKAZZJONI TAL-ARTIKOLU 48 ET. SEQ.
Fir-rigward l-applikazzjoni ta’ dina d-disposizzjoni tal-ligi, hija tassattiva jekk kemm il-darba jirrizulta li hemm adulterju jew abbandun minn wiehed mill-konjugi.
Fil-kaz odjern, jirrizulta li kien hemm adulterju kommess da parti tal-konvenut u ghaldaqstant dawn l-Artikoli ghandhom japplikaw fil-konfront tieghu.

KOMUNJONI TAL-AKKWISTI
8. Dar Matrimonjali Flat11, Triq is-Salib, Mellieha
Il-partijiet kienet akkwistaw id-dar matrimonjali fis-7 ta’ Ottubru, 2002 permezz ta’ kuntratt fl-atti tan-Nutar Anthony Abela,[footnoteRef:28] flimkien ma’ hames garaxxijiet.  [28:  Dok. MVU 2] 

Minn mindu kienet telqet mid-dar, l-attrici kellha thallas l-ispejjes ghall-manutenzjoni tal-post u spejjes li kien hemm bzonn, tant li waslet biex harget xi €2000. Kienet anke thallas il-komun fl-ammont ta’ €350 fis-sena.
Mid-9 ta’ Ottubru, 2020, dina l-Qorti kienet ordnat lill-attrici tidhol tirrisjedi fid-dar matrimonjali u giet awtorizzata tbiddel is-serratura tal-istess dar u tal-komun.
In konsiderazzjoni ta’ dan, dina l-Qorti thoss li l-attrici ghandha tigi assenjata d-dar matrimonjali u dan in ekwiparazzjoni ta’ sehemha mill-ghelieqi, mill-flejjes migbuda mill-kontijiet bankarji, kif ukoll minn sehmeha tan-negozju, kif ser jigi spjegat aktar ‘ l isfel.

GARAXXIJIET 
Il-partijiet kienu xtraw hames garaxxijiet li jgibu n-numri 17-21. L-attrici kkonfermat li dawn huma maghluqin u lanqas jinkrew, Tghid ukoll li l-konvenut kien hadhilha c-cwievet tal-garaxxijiet numri 19-21 u dan meta suppost kienu lahqu ftehim bonarju, izda l-konvenut baqa’ ma deherx biex jiffirma. 
Kif ser jigi kkunsidrat iktar ‘l isfel il-garaxxijiet ghandhom jigu assenjati lill-attrici u dan tenut kont tal-htija tal-konvenut.

KONTIJIET BANKARJI
Mir-rizultanzi processwali, jirrizulta li kien hemm diversi kontijiet bankarji f’isem il-partijiet personalment, kif ukoll konguntivament.
Irrizulta ukoll li l-konvenut kien gibed xi ammonti mill-kont personali tieghu. L-attrici ssemmi li fit-2 ta’ Marzu, 2017, il-konvenut kien gibed il-flus kollha li kellu fil-kont bankarju li kienu jammontaw ghal €8000.[footnoteRef:29] [29:  Fol. 185] 

Kien rega’ gibed il-flus fl-20 ta’ Gunju u s-26 ta’ Settembru, 2017 fl-ammonti ta’ €5, 000 u €5, 500 rispettivament, meta ftit qabel u cioe’ fl-1 ta’ Gunju, 2017, kien ghamel depozitu ta’ €8, 217.72.[footnoteRef:30] [30:  Fol. 187] 

Il-konvenut ma pprezenta l-ebda kontestazzjoni ghal dan il-gbid ta’ flus u ghaldaqstant, il-verzjoni attrici ghandha tigi kkunsidrata bhala wahda veritiera. 
Ghaldaqstant, dina l-Qorti thoss li kulhadd ghandu jzomm il-kont bankarju tieghu rispettivament, filwaqt li dawk kongunti ghandhom jinghalqu u l-bilanc ghandu jinqasam bejn il-partijiet.
Il-konvenut ghandu ukoll ighaddilha nofs is-somom ta’ flus li gibed mill-kontijiet personali tieghu u dawn ser jigu mnaqqsa mill-assenjazzjoni tad-dar lill-attrici kif imfisser iktar ‘l fuq.

Vetturi
L-attrici prezentement ghandha vettura intestata f’isimha Mitusbishi Pajero bin-numru ta’ registrazzjoni MVZ 111, filwaqt li l-konvenut ghandu ukoll Mitsubishi Pajero bin-numru ta’ registrazzjoni FBX 254, vettura tal-marka Land Rover bin-numru ta’ registrazzjoni DBF 258, vettura tal-marka Isuzu NKR bin-numru ta’ registrazzjoni  EAH 226, Volkswagen 1300 u Vokswagen Beetle. 
Mill-assjem tal-provi jirrizulta li l-Isuzu, kif ukoll il-Vokswagen gew iggaraxxjati fil-mori tal-kawza, filwaqt li l-Beetle u l-Mitsubishi Pajero gew mibjughin fl-2016 u 2018 rispettivament.
Il-Qorti tordna li kull parti ghandha zzomm il-vettura taghha li ghandha prezentement, filwaqt dwar il-vetturi li nbieghu jew inzammu ggaraxxjati mill-konvenut, sehem l-attrici qed jigi saldat bl-assenjazzjoni tad-dar matrimonjali kif imfisser iktar ‘l fuq.
	
Ghelieqi
Il-konvenut kien kera bi qbiela l-ghalqa tal-Ahrax tal-Madonna, limiti tal-Mellieha. Kien kriha fl-1 ta’ Jannar, 1975 u l-kera kienet ghal- sena, izda mbaghad giet imgedda fiz-zwieg.
Dwar l-ghalqa fir-Raba ta’ Msid, Mellieha din kienet inkriet permezz ta’ kuntratt.[footnoteRef:31] [31:  Dok. KB 3 a fol. 863 tal-process.] 

L-attrici spjegat li saru diversi xogholijiet f’dawn l-ghelieqi bhal boreholes, sprinkels u pipijiet u l-konvenut kien nefaq xi Lm20, 000 u kien talabhom lill-attrici.
Prezentment tghid li binthom qed thallas il-qbiela, u peress li l-attrici ghandha dritt ghal diversi ishma mill-assi formanti parti mill-komunjoni qed titlob li sehemha jigi ekwiparat ma’ sehemha mid-dar matrimonjali, kif ukoll mill-garaxxijiet.
Ghaldaqstant, dawn l-ghelieqi ghandhom jigu assenjati lill-konvenut.

Arma tan-nar
Ix-xhud tal-Weapons Office kkonferma li  kien hemm shotgun tal-marka P. Beretta rregistrata fuq isem il-konvenut. Dan ghandhu jigi assenjat lill-konvenut, filwaqt li dak dovut lill-attrici ghandu jinqata’  minn sehemha li ser tigi assenjata kif spjegat iktar ‘l fuq.

Polza MSV Life
L-attrici ghandha polza ta’ assikurazzjoni mal-MSV Life polza numru 3195 li taghlaq fl-2026 u din hija tip ta’ child policy. 
Tenut kont tal-fatt li l-konvenut huwa hati tat-tifrik ta’ dan iz-zwieg, dina l-polza ghandha tigi assenjata lill-attrici, imbaghad tinghata lit-tifla A. 

Hanut – Summer Mini Market 
Dan il-hanut kien infetah originarjament f’garaxx li kien inghata lilhom mill-familja tal-konvenut. Tispjega li kienu ghamel xi tibdiliet strutturali sabiex ibiddluh f’hanut u eventwalment, sar supermarket, tant minhabba li n-negozju kien sejjer tajjeb hafna. 
L-attrici kkonfermat ukoll li kienet halliet xi oggetti personali taghha fil-hanut. 
L-attrici qed tikkontendi li dan il-hanut, bil-permessi, good will u l-mobbli li hemm go fih jigu assenjati lill-konvenut, filwaqt li hi tigi assenjata d-dar matrimonjali kif ukoll il-hames garaxxijiet. 

Proprjeta’ Parafernali 
L-attrici tikkontendi li kienet wirtet xi flus minghand il-genituri taghha u kienet uzathom billi poggiethom fil-kont kongunt u ntuzaw biex jithallas xi dejn tal-konvenut u sabiex inxtraw xi mobbli. 
Kienu ukoll xtraw salott ghad-dar. 
L-attrici qed tippretendi li dawn il-flejjes jammontaw ghal €60, 000, li mhumiex ikkontestati mill-konvenut.
Ghaldaqstant, l-attrici ghandha tinghata lura dawn il-flus bhala prelevament favuriha. 

DECIDE

Ghal dawn il-motivi, dina l-Qorti taqta’ u tiddeciedi billi:-
9. Tilqa’ l-ewwel talba attrici u dan tort unikament tal-konvenut kif imfisser iktar ‘l fuq;
10. Tastjeni milli tiehu konjizzjoni ta’ dina t-talba stante li l-attrici rrinunzjat ghall-manteniment minghand il-konvenut;
11. Tilqa’ t-tielet talba attrici u tordna l-likwidazzjoni u l-assenjazzjoni tal-komunjoni kif fuq imfisser;
12. Tilqa’ r-raba’ talba attrici;
13. Tilqa’ l-hames talba attrici;
14. Tilqa’ s-sitt talba attrici jekk ikun il-kaz;
15. Tilqa’ s-seba’ talba attrici u tappunta kuraturi deputati sabiex jirraprezentaw lill-konvenut fl-eventwali kontumaci tieghu u ghalhekk tinnomina ukoll lin-Nutar Dr Elena Farrugia ghall-pubblikazzoni tal-att relevanti.   
16. [bookmark: _GoBack]Tilqa’ t-tmien talba attrici, u tawtorizza lill-attrici zzomm kunjom xbubitha ‘X’;
17. Tilqa’ id-disa’ talba. 

L-ispejjez ghandhom jigu sopportati interament mill-konvenut.

Onor. Imhallef Anthony J. Vella 				Registratur

